
ᒪᓕᒐᓕᐅᖅᑏᑦ ᐅᐸᒃᑐᑦ: 
ᓯᕗᓕᖅᑎ ᐄᕙ ᐋᕆᐊᒃ, ᐊᖓᔪᖅᑳᖅ ᔭᐃᒥᓯ ᐋᕆᐊᒃ, ᒨᓯᓯ ᐊᐅᐸᓗᒃᑐᖅ, ᑕᒑᖅ ᑰᓕ, ᒫᓂᑲ ᐃᐊᓪ, ᕌᓐ 
ᐃᐊᓕᐊᑦ, ᔫ ᐃᓄᒃ, ᔮᓐ ᓂᓐᖓᖅ, ᔮᓂ ᓂᖏᐅᖓᓐ, ᐄᓯᒃᑲᐃᔭ ᐅᓲᑖᐱᒃ, ᐊᖓᔪᖅᑳᖅ ᑮᑦ ᐲᑕᓴᓐ, ᐋᓚᓐ ᕋᒻᐴᑦ, 
ᐊᖓᔪᖅᑳᖅ ᕗᕆᑦ ᓯᐊᓪ, ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ, ᐊᖓᔪᖅᑳᖅ ᐲᑕ ᑕᑉᑑᓇ, ᔩᓂ ᐅᒡᔪᒃ. 
 
>>ᑲᑎᒪᓂᖅ ᐱᒋᐊᖅᑐᖅ 9:30-ᒥ 
 

ᑐᒃᓯᐊᕐᓂᖅ 
 
ᐃᒃᓯᕙᐅᑕᖅ (ᓂᖏᐅᖓᓐ): ᐅᓪᓛᒃᑯᑦ. ᑲᔪᓯᒋᐊᕈᓐᓇᖅᓯᒐᑦᑕ ᑖᒃᓱᒥᖓ ᐱᓕᕆᐊᕆᓂᐊᖅᑕᑎᓐᓂᒃ. 
ᐱᒋᐊᓚᐅᖅᑳᑎᓐᓇᑕ ᑐᓐᖓᓱᑦᑎᐊᕆᑦᓯ ᐊᒻᒪ ᐊᐱᕆᔪᒪᓪᓗᒍ (ᑐᓵᔨᑎᒍᑦ) ᒪᓕᒐᓕᐅᖅᑎ ᑕᑉᑑᓇ 
(ᑐᓵᔨᑎᒎᕈᓐᓃᖅᑐᖅ) ᑐᒃᓯᐊᓂᒃᑯᑦ ᐅᒃᑯᐃᖅᓯᔨᒋᔪᒪᓪᓗᑎᑦᒍ. ᒥᔅᑕ ᑕᑉᑑᓇ. 
 
>>ᑐᒃᓯᐊᖅᑐᑦ 
 

ᐊᖏᖅᑕᐅᓂᖓ ᑲᑎᒪᔾᔪᑎᒃᓴᖅ 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑕᑉᑑᓇ. (ᑐᓵᔨᑎᒍᑦ) ᑲᑎᒪᔨᐅᔪᑦ ᑲᑎᒪᔾᔪᑎᔅᓴᓂᒃ ᓈᒻᒪᓴᖅᐹᑦ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔩᑦ ᓵᖓᓐᓂ ᒪᓕᒐᖏᓐᓂᒃ ᑲᑎᒪᓂᕆᓂᐊᖅᑕᑦᑕ ᒥᓂᔅᑕᒥᒃ 
ᓂᕈᐊᕋᓱᑦᑎᓪᓗᑕ ᐱᓯᒪᒐᑦᓯ ᐊᖏᖅᐱᓰ? 
 
ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  
 

ᓂᕈᐊᒐᒃᓴᓐᖑᖅᑎᑦᑎᓂᖅ ᒥᓂᔅᑕᒥᒃ 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒫᓐᓇ ᐅᒃᑯᐃᖅᓯᔪᒪᓕᖅᐳᖓ ᓇᑎᕐᒥᒃ ᑖᒃᑯᐊ ᓂᕈᐊᕋᔅᓴᓂᒃ ᑎᒃᑯᐊᖅᑐᐃᓃᑦ 
ᒪᓕᒐᓕᐅᕐᕕᒻᒥ ᑖᒃᑯᐊ ᓯᕗᓕᖅᑎᐅᔪᐃᑦ, ᒥᓂᔅᑐᖑᔪᐃᑦ ᐃᓂᒃᓴᖓᓄᑦ ᐆᑦᑐᕋᓱᐊᖅᑐᔅᓴᓂᒃ. ᐃᖅᑲᐃᑎᔪᒪᓪᓗᓯᓗ 
ᑲᑎᒪᔩᑦ, ᒪᓕᒐᓕᐅᖅᑎᐅᖃᑎᒃᑳ, ᑎᒃᑯᐊᖅᑕᐅᒍᑦᓯ ᐊᖏᑲᐅᑎᒋᓗᓯᓘᓐᓃᑦ ᐅᕝᕙᓘᓐᓃᑦ ᐋᒡᒑᕐᓗᓯ. ᑖᒃᓱᒥᖓᑐᐊᖅ 
ᐱᔭᖃᓐᓂᖅᓴᐅᑲᐃᓐᓇᓂᐊᖅᑐᓯ. ᒫᓐᓇ ᐅᒃᑯᐃᖅᑐᖅ ᑎᒃᑯᐊᖅᓯᓂᖅ. ᐱᒋᐊᕈᓐᓇᖅᑐᓯ. ᒥᔅᑕ ᓂᓐᖓᖅ. 
 
ᓂᓐᖓᖅ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᑎᒃᑯᐊᕈᒪᔭᕋ ᒫᓂᑲ ᐃᐊᓪ, ᓂᕈᐊᖅᑕᐅᓂᔅᓴᒧᑦ ᒥᓂᔅᑕᒧᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᓂᓐᖓᖅ. (ᑐᓵᔨᑎᒍᑦ) ᒪᓕᒐᓕᐅᖅᑎ ᐃᐊᓪ, (ᑐᓵᔨᑎᒎᕈᓐᓃᖅᑐᖅ) 
ᑎᒃᑯᐊᖅᑕᐅᓂᕆᔭᓐᓂᒃ ᐊᖏᖅᐲᑦ? 
 
ᐃᐊᓪ: ᐄ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᓐᓇ ᑎᒃᑯᐊᖅᑕᐅᓂᕐᒥᓂᒃ ᐊᖏᕐᒪᑦ. ᐊᓯᖏᓐᓂᒃ ᑎᒃᑯᐊᖅᑕᐅᔪᔅᓴᖅᑕᖃᒻᒪᖔᑦ ᓱᓕ? 
ᒥᔅᑕ ᕋᒻᐴᑦ. 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒥᒃ, ᐃᒃᓯᕙᐅᑖᖅ. ᓂᕈᐊᕋᔅᓴᖑᖅᑎᑦᑐᒪᔭᕋ ᐄᓯᒃᑲᐃᔭ ᐅᓲᑖᐱᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᕋᒻᐴᑦ. ᑖᓐᓇ (ᑐᓵᔨᑎᒍᑦ) ᒪᓕᒐᓕᐅᖅᑎ ᐅᓲᑖᐱᒃ, (ᑐᓵᔨᑎᒎᕈᓐᓃᖅᑐᖅ) 
ᑎᒃᑯᐊᖅᑕᐅᓂᕆᔭᓐᓂᒃ ᐊᖏᖅᐲᑦ? 
 
ᐅᓲᑖᐱᒃ: ᐄ, ᐊᖏᖅᑐᖓ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐅᓲᑖᐱᒃ. ᑖᓐᓇ ᐊᖏᕐᒪᑦ. ᐊᓯᐊᓂᒃ ᑎᒃᑯᐊᕋᔅᓴᖅᑕᖃᒻᒪᖔᑦ ᓱᓕ? ᒥᔅ ᐃᐊᓕᐊᑦ. 
 
ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓂᕈᐊᕋᔅᓴᓐᖑᖅᑎᑦᑐᒪᔭᕋ ᒥᔅ ᐅᒡᔪᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. (ᑐᓵᔨᑎᒍᑦ) ᒪᓕᒐᓕᐅᖅᑎ ᒥᔅ ᐅᒡᔪᒃ, (ᑐᓵᔨᑎᒎᕈᓐᓃᖅᑐᖅ) 
ᑎᒃᑯᐊᖅᑕᐅᓂᕐᓂᒃ ᐊᖏᖅᐲᑦ? 
 
ᐅᒡᔪᒃ: ᐄ, ᐊᖏᖅᐳᖓ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, (ᑐᓵᔨᑎᒍᑦ) ᒪᓕᒐᓕᐅᖅᑎ ᐅᒡᔪᒃ. (ᑐᓵᔨᑎᒎᕈᓐᓃᖅᑐᖅ) ᑖᓐᓇ ᑎᒃᑯᐊᖅᑕᐅᓂᕐᒥᓂᒃ 
ᐊᖏᕐᒪᑦ. ᑎᒃᑯᐊᓯᒃᑲᓂᖅᑐᓴᖅᑕᖃᒻᒪᖔᑦ? ᐱᑕᖃᑦᑑᔮᖏᒻᒪᑦ. ᑕᐃᒪ ᑎᒃᑯᐊᖅᓯᓂᖅ ᒫᓐᓇ ᑕᐃᒫᖅᑎᓕᖅᑐᒍ 
ᐃᒃᓯᕙᐅᑕᐅᓂᕋ ᒪᓕᓪᓗᒍ. ᑕᐃᒪ ᐱᔭᔅᓴᖃᕋᑦᑕ ᑖᒃᑯᐊ ᑎᒃᑯᐊᖅᑕᐅᔪᐃᑦ ᒥᓂᔅᑐᓐᖑᕋᓱᐊᕐᓂᕐᒧᑦ 
ᐃᓇᖃᑦᑕᕐᓂᐊᕋᒃᑭᑦ ᐅᖃᓪᓚᒃᕕᖃᕈᓐᓇᓂᐊᒃᖢᑎᓪᓘᒻᒪᑕ 10 ᒥᓂᔅᒥᒃ ᐊᑐᓂᒃ ᐊᒻᒪ ᐊᑎᖏᑦ ᑕᐃᖃᑦᑕᓕᒑᓪᓗᒋᑦ 
ᖃᓪᓗᓈᑎᑑᖅᑐᓂ ᐊᑎᖏᑦ. A, B, C-ᓕᖅᓯᒪᔪᓂᒃ ᑕᑉᐸᐅᓐᖓᖅᑲᓂᓛᖅ ᐊᒻᒪ ᐊᑉᐸᓯᓛᖅ ᑕᐃᒪᓐᓇᐃᑦᑑᓂᐊᕐᒪᑕ. 
ᓯᕗᓪᓕᖅᐹᒥ ᐊᐱᕆᔪᒪᓕᖅᓱᒍ ᒥᔅ ᒫᓂᑲ ᐃᐊᓪ ᐃᖃᓗᐃᑦ ᐱᓇᓐᓇᖓᓄᑦ ᒪᓕᒐᓕᐅᖅᑎᒋᔭᐅᔪᖅ 10 ᒥᓇᑦᑎᓂᑦ 
ᐱᕕᖃᖃᖅᐳᑎᑦ ᒫᓐᓇ ᓂᕈᐅᖅᑕᐅᔪᒪᔾᔪᑎᒋᔭᕐᓂᒃ ᐅᖃᕈᓐᓇᖅᓯᕗᑎᑦ. 
 
ᐃᐊᓪ: ᓇᑯᕐᒦᒃ ᐃᑦᓯᕙᐅᑖᖅ. ᐊᒻᒪᓗ ᖁᔭᓐᓇᒦᒃ ᐊᑎᕋ ᐃᓕᔭᐅᖃᑕᐅᒻᒪᑦ ᑖᒃᑯᓄᖓ ᓂᕈᐊᖅᑕᐅᖃᑎᒋᓯᒪᔭᓐᓄᑦ. 
(ᑐᓵᔨᑎᒍᑦ) ᐃᑲᔪᖃᑕᐅᒍᓐᓇᖅᑐᒋᓪᓗᖓ ᑕᐃᒪᓐᓇᒃ ᓯᕗᓕᖅᑎᒧᑦ ᒥᓂᔅᑕᓄᓪᓗ ᑕᐅᑐᓕᕈᓐᓇᖁᓪᓗᒋᑦ 
ᐊᔾᔨᐅᖏᑦᑐᒥᒃ ᓯᕗᓕᖅᑎᐅᑉ ᐊᒻᒪ ᒥᓂᔅᑕᐃᑦ ᐱᓕᕆᐊᕆᔪᒪᔭᖏᓐᓄᑦ. 
 
ᐊᑐᖃᑦᑕᖅᓯᒪᔭᒃᑲ, ᓲᕐᓗ ᓇᒻᒥᓂᖃᖅᑐᖓ ᒥᑭᔪᒥᒃ ᐊᑑᑎᖃᓪᓚᕆᓐᓂᐊᕋᓱᒋᓪᓗᒍ ᓯᕗᒧᐊᖅᐸᓪᓕᐊᓂᐊᕐᓂᑎᓐᓄᑦ. 
ᐱᔭᕆᐊᖃᕋᓱᒋᕙᕋ, ᐃᓱᒪᒋᔭᒃᑯᓪᓕ, ᐱᕕᒃᓴᖃᒃᑲᓐᓂᖁᓪᓗᒍ ᓄᓇᓕᓐᓂ ᓇᒻᒥᓂᕆᔭᐅᔪᓂᑦ ᓄᓇᕘᒥ ᐊᒻᒪᓗ 
ᐃᓄᐃᑦ ᓇᒻᒥᓂᖁᑎᖏᓐᓄᑦ. ᐱᔭᕆᐊᖃᕋᓱᒋᕙᕋᓗ ᑮᓇᐅᔾᔭᔅᓵᒍᑕᐅᑦᓯᐊᕈᓐᓇᖅᑐᓂᑦ ᐃᖅᑲᓇᐃᔮᖃᖁᓪᓗᒍ 
ᑖᕗᓐᖓᓕᒫᖓᔪᓂᑦ ᓄᓇᕗᒥᐅᓄᑦ. ᑕᒪᓐᓇ ᐱᓪᓗᐊᑕᐅᓂᐊᖅᐳᖅ ᓯᕗᒧᐊᕐᓂᐊᕈᑦᑕ ᐱᕙᓪᓕᐊᔪᓕᕆᑎᓪᓗᑕ 
ᓄᓇᕗᒻᒥ. ᑕᒪᑐᒨᓇ ᑕᕝᕙ ᐃᑲᔪᕈᓐᓇᕋᓱᒋᕗᖓ.  
 
ᖃᐅᔨᖃᑦᑕᖅᓯᒪᔭᑦᑎᒍᑦ ᐱᕙᓪᓕᐊᔪᓕᕆᖃᑕᐅᓂᕐᓂ ᐃᓄᐃᑦ ᑎᒥᖁᑎᖏᓐᓂᑦ ᐊᑑᑎᖃᕋᓱᒋᕙᕋᑦᑕᐅᖅ. 
ᐊᔭᐅᕆᓇᓱᒋᐊᖃᖅᐳᒍᑦ ᐃᓚᐅᑎᑦᑎᓇᓱᓪᓗᑕᓗ ᓄᓇᓕᓐᓂ ᓇᒻᒥᓂᕆᔭᐅᔪᓂᑦ. ᑕᐃᒪᐃᒃᑯᑦᑕ 
ᐊᕗᓐᖓᐅᔾᔨᓂᖅᓴᐅᔪᓐᓇᕋᔭᖅᐳᒍᑦ ᐃᑲᔫᑕᐅᔪᓐᓇᕋᔭᖅᑐᓂᑦ ᓄᓇᓕᓐᓂ ᓇᒻᒥᓂᕆᔭᐅᔪᓄᑦ. ᑕᒪᑐᒨᓇᑦᑕᐅᖅ 
ᐃᓅᖃᑎᒌᑎᒍᑦ ᑮᓇᐅᔭᓕᐅᕐᓂᒃᑯᓪᓗ ᐱᕙᓪᓕᐊᔭᐃᓯᕙᓪᓕᐊᒍᓐᓇᕋᔭᖅᐳᒍᑦ. 
 
ᐱᖃᓯᐅᑎᑦᑎᔭᕆᐊᖃᖅᐳᒍᑦ ᐃᓕᓴᕆᓗᒍᓗ ᓯᕗᒧᐊᕆᕐᓗᒍᓗ ᐊᕐᓇᐃᑦ ᐃᓚᐅᖃᑕᐅᓂᖅᓴᐅᖁᓪᓗᒋᑦ 
ᓇᒻᒥᓂᖃᖃᑕᐅᓂᕐᒥᒃ ᐊᒻᒪᓗ ᐃᓅᓱᒃᑑᓂᖅᓴᐅᔪᖁᑎᒋᔭᕗᑦ. ᐱᕕᒃᓴᐅᔪᓐᓇᖅᑐᐃᑦ ᑎᒍᔪᓐᓇᖅᓯᔭᕆᐊᖃᖅᐸᕗᑦ 
ᐊᑐᐃᓐᓇᐅᓕᕋᐃᒻᒪᑕ. ᐱᔭᕆᐊᖃᖅᑐᖃᖅᑎᓪᓗᒍ ᐃᓛᓐᓂᒃᑯᑦ ᐃᓚᖏᑦ ᐱᔨᑦᑎᕋᐅᑏᑦ ᐊᑐᐃᓐᓇᐅᓯᕙᒻᒪᑕ 
ᐊᓯᑦᑎᓐᓄᑦ. ᑕᐃᒪᓐᓇᐃᓐᓂᖓᓄᑦ ᑲᑐᔾᔨᖃᑎᒌᒋᐊᖃᖅᐳᒍᑦ ᖃᓄᖅᑑᕈᓐᓇᕈᑎᒃᓴᖅᑖᖁᓪᓗᑕ ᑕᒪᒃᑯᐊ 
ᑕᒫᓃᓕᖁᓪᓗᒋᑦ. 

ᐅᑉᐱᕈᓱᐃᓐᓇᕋᒪᓕ ᑲᑐᔾᔨᖃᑦᑕᕆᐊᖃᕐᓂᕐᒥᒃ ᑕᐃᒪᐃᑦᑑᖏᓐᓇᕋᓱᓐᓂᐊᖅᑐᖓᓗ ᑕᐱᕇᖃᑕᐅᓇᓱᓐᓂᕐᒥᒃ. ᑕᐃᒫᒃ 
ᑭᓯᐊᓂ ᓯᕗᒧᐊᕈᓐᓇᕐᓂᐊᕋᑦᑕ.  
 
ᑐᕌᖓᓗᐊᕈᑎᒋᔪᒪᕙᕋ ᐃᒡᓗᓕᕆᓂᖅ ᑕᐃᒪᐃᓕᖓᐃᓐᓇᕐᓂᐊᖅᑑᒐᓗᐊᖅ. ᐊᑭᑐᓗᐊᓐᖏᑦᑐᓂᑦ 
ᐃᒡᓗᖃᓐᖏᓗᐊᕐᓂᖅ ᓄᓇᕘᓕᒫᒥ ᖃᓄᖅᑑᖅᑕᐅᔭᕆᐊᖃᒻᒪᕆᓕᕐᒪᑦ. ᐅᖃᑐᐃᓐᓇᖏᑦᑐᖓ; ᑕᒪᓐᓇ ᖃᐅᑕᒫᑦ 
ᑕᑯᕙᑦᑕᕋ. ᐊᓕᐊᓇᐃ ᓇᒻᒥᓂᖅ ᐃᒡᓗᖁᑎᖃᕋᒪ. ᑮᓇᐅᔭᒃᑯᕕᓂᓛᒃ ᐊᓕᐊᓇᐃᒍᓱᑉᐳᖅ.  
 
>>ᐃᓪᓚᖅᑐᑦ 
 
ᑭᓯᐊᓂᓕ ᐅᖃᕋᓱᒃᑐᖓ ᐊᒃᓱᕈᕋᓱᒐᔭᕋᒪ ᒪᑐᐃᖓᑦᑎᐊᖅᑑᓪᓗᖓᓗ ᐱᒐᒪ ᐊᓯᒃᑲ ᐅᖃᕈᓐᓇᖁᓪᓗᒋᑦ, 
“ᓇᒻᒥᓂᖅᑕᐅᖅ ᐃᒡᓗᖃᓕᖅᑐᖓ.”  
 
ᓯᕗᓕᖅᑎᓄᑦ ᑲᑎᒪᔨᐅᖃᑕᐅᓐᓂᕈᒪ ᓂᓪᓕᐊᖃᑕᐅᒍᓐᓇᖅᓯᓕᕋᔭᖅᐳᖓ ᐊᓯᑦᑎᓐᓄᑦ ᐊᒻᒪᓗ ᓯᕗᓕᖅᑏᑦ 
ᓯᕗᓪᓕᐅᑎᒍᒪᔭᖏᓐᓄᑦ. 
 
ᐊᖏᔫᑏᑦ ᓱᓕ ᐱᓪᓗᐊᑕᐅᓂᖃᖅᐳᑦ ᓄᓇᓕᓐᓂ ᐱᓇᓱᐊᖅᑕᐅᒍᒪᔪᓂᑦ. ᑕᐃᒪᓐᓇᐃᓐᓂᖓᓄᑦ 
ᐊᕗᓐᖓᒃᑲᓐᓃᕈᑎᒋᔪᓐᓇᖅᑕᕗᑦ ᑕᒪᒃᑯᐊ. ᐊᖏᔫᑎᓕᕆᕙᓪᓕᐊᓂᖅ ᓱᓕ ᓯᕗᓪᓕᐊᓂᖃᖅᑎᒋᔭᐅᕗᖅ 
ᓄᓇᓕᓕᒫᓄᑦ. ᑕᒪᓐᓇ ᒐᕙᒪᒃᑯᓐᓂ ᖁᓪᓕᖅᐹᖑᖃᑕᐅᑎᔭᕆᐊᖃᖅᑕᕗᑦ. 
 
ᐃᓄᑐᖃᖁᑎᕗᑦ ᑐᓴᖅᑕᐅᔪᓐᓇᕆᐊᓖᑦ ᓯᓚᑐᓂᖃᖅᑐᒻᒪᕆᐅᒻᒪᑕ ᐊᒻᒪᓗ ᓈᓚᑦᓯᐊᕈᓐᓇᕈᑦᑎᒍᑦ ᖃᓄᓕᒫᑦᓯᐊᖅ 
ᐱᔪᓐᓇᑐᐊᕋᐃᒍᑦᑕ ᐱᐅᒐᔭᕆᓪᓗᓂ. ᐃᓄᑐᖃᖁᑎᕗᑦ ᓄᓇᕘᓕᒫᒥ ᐃᓅᓯᖃᑦᓯᐊᕈᓐᓇᕆᐊᓖᑦ ᐅᐱᒋᔪᒥᓇᖅᑐᒥᒃ 
ᓲᖃᐃᒻᒪ ᐅᐱᒋᖃᑦᑕᕆᐊᖃᕋᑦᑎᒍᑦ. 
 
ᖃᐅᔨᒪᑦᓯᐊᖅᐳᖓᓗ ᐃᓱᒪᓕᕆᔾᔪᑎᑕᖃᒃᑲᓐᓂᕆᐊᖃᕐᒪᑦ ᓄᓇᕘᒥ ᐊᒻᒪᓗ ᐃᒻᒥᓂᖅᑕᐃᓕᒍᑎᑕᖃᕐᓂᖅᓴᐅᓗᓂ. 
ᑕᒪᐃᑦᑐᓕᕆᖃᑕᐅᓂᕐᓂ ᑲᔪᓯᑎᑦᓰᓐᓇᕋᓱᓐᓂᐊᖅᐳᖓ ᑕᒪᒃᑯᐊ ᐱᕚᓪᓕᕆᐊᖅᑕᐅᖁᓪᓗᒋᑦ. 
ᖃᓄᖅᑑᒃᑲᓐᓂᕈᓐᓇᕋᑦᑕᐃᓛᒃ ᑲᑐᔾᔨᖃᑦᑕᕈᑦᑕ, ᑲᔪᓯᑎᑦᓯᒍᓐᓇᓂᖅᓴᐅᓪᓗᑕᓗ.  
 
ᓈᓚᒐᓱᑉᐸᓐᓂᐊᖅᐳᖓ ᐊᒃᓱᕈᕐᓂᐊᖅᐳᖓᓗ ᒪᑐᐃᖓᐃᓐᓇᕐᓂᐊᖅᑐᖓᓗ ᐊᒻᒪᓗ 
ᐱᔨᑦᓯᕋᓱᑦᑎᐊᖏᓐᓇᕐᓂᐊᖅᐳᖓ. ᐅᐱᒍᓱᒋᑎᒋᑦᓯᐊᕋᔭᖅᐸᕋ ᐊᒻᒪᓗ ᐱᓇᓱᒍᓐᓇᕋᓱᒋᓪᓗᖓᓗ ᑕᒪᑐᒥᖓ. 
ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ, (ᑐᓵᔨᑎᒍᑦ) ᒪᓕᒐᓕᐅᖅᑎ ᒫᓂᑲ. (ᑐᓵᔨᑎᒎᕈᓐᓃᖅᑐᖅ) ᑕᐃᒪ ᑲᔪᓯᒋᐊᕐᓂᐊᓕᕐᒥᒐᑦᑕ 
ᑎᒃᑯᐊᖅᑕᐅᖅᑲᐅᔪᒧᑦᑕᐅᖅ. (ᑐᓵᔨᑎᒍᑦ) ᒪᓕᒐᓕᐅᖅᑎ ᐄᓯᒃᑲᐃᔭ ᐅᓲᑖᐱᒃ, (ᑐᓵᔨᑎᒎᕈᓐᓃᖅᑐᖅ) ᒫᓐᓇ 
ᑲᔪᓯᒋᐊᕈᓐᓇᖅᓯᔪᑎᑦ. 
 
ᐅᓲᑖᐱᒃ: ᐅᑯᐊ ᐊᑏᓐᓇᕆᐊᓕᒃᑲ, ᐃᔅᓯᕙᐅᑖᖅ, ᐊᑎᖅᑳᑲᐃᓐᓇᓚᐅᕐᓗᒋᑦ.  
 
ᖁᔭᓐᓇᒦᒃ ᐃᔅᓯᕙᐅᑖᖅ. ᖁᔭᓐᓇᒦᓪᓗ ᑕᐃᒃᑯᐊ ᐊᐱᕆᒐᒃᑭᑦ ᓄᓇᖅᑲᑎᒃᑲ ᑲᔪᓯᒍᓐᓇᖅᑎᔅᓯᓚᐅᖅᑐᑯᓗᐃᑦ, 
ᐅᓪᓛᒃᑰᖅᐸᔅᓯ. ᐊᒻᒪᓗ ᐅᓪᓛᒃᑰᖅᐸᔅᓯ ᓂᕈᐅᖅᑕᐅᖃᑎᒋᓯᒪᔭᒃᑲ. 
 
ᑕᑭᔫᖏᑦᑐᒥᒃ ᐅᖃᐅᓯᖃᓐᓂᐊᖅᑐᖓ. ᖃᐅᔨᒪᒐᒪᓗ ᑕᕝᕗᖓ ᐃᓕᔭᐅᓐᓂᕈᒪ ᑖᒃᑯᐊ ᐅᖃᐅᓯᓕᒫᒃᑲ 
ᐊᑐᖅᑐᐃᓐᓇᐅᒍᓐᓇᔮᖏᒥᒻᒪᑕ ᐊᒻᒪ ᐱᔪᒪᔭᒃᑲ ᓴᖅᑭᑐᐃᓐᓇᐅᒍᓐᓇᔾᔮᖏᒻᒥᒻᒪᑕ.  

ᑕᐃᒪᐃᓐᓂᖓᓄᑦ ᐅᖃᐅᓯᒃᓴᖃᑐᐃᓐᓇᖅᑯᖓ ᑕᕝᕙᓂ ᑕᒪᓐᓇ ᐱᓕᕆᓂᕆᖃᑦᑕᖅᓯᒪᔭᕋ ᒫᓐᓇᒧᑦ ᑎᑭᑦᑐᒍ 
ᒐᕙᒪᒃᑯᓐᓄᑦ ᓇᓕᐊᓐᓄᑐᐃᓐᓇᖅ ᒐᕙᒪᑐᖃᒃᑯᓐᓄᑦ, ᓄᓇᕘᑦ ᒐᕙᒪᒃᑯᖏᓐᓄᑦ ᐊᕐᕌᒍᑕᒫᖑᖏᑦᑑᒐᓗᐊᖅ, 
ᐊᑐᐃᓐᓇᕐᓗᒎᖏᑦᑑᒐᓗᐊᖅ ᓂᕈᐋᖅᑕᐅᓂᒃᑯᑦ ᑕᒪᔅᓱᒥᒐᓕᕆᔫᒥᔮᖏᓐᓇᖃᑦᑕᐅᓯᒪᒐᒪ ᒫᓐᓇᒧᑦ. ᑕᐃᒪᓐᖓᑦ 
ᓂᕈᐊᖅᑕᐅᕚᓪᓗᓚᐅᖅᓯᒪᑎᓪᓗᖓ ᕼᐋᒻᓚᒃᑯᓐᓄᑦ, ᓄᓇᑦᑎᓐᓂ ᕼᐋᒻᓚᒃᑯᓐᓄᑦ ᑕᐃᒪᓐᖓᓕᒫᖅ 1980-ᖏᓐᓂ 
ᐱᒋᐊᓕᕋᑖᕐᓂᖓᓂᒃ ᑕᒪᐅᖓ ᐅᑎᕐᔫᒥᔭᐃᓐᓇᕋᒪ. ᑕᒪᓐᓇᓗ ᐅᕙᓐᓄᑦ ᐊᑑᑎᖃᕐᓂᐊᖅᑐᖅ, ᐅᕙᓐᓂᒃ 
ᐃᑲᔪᖅᓯᓯᒪᓂᐊᖅᑐᖅ ᖁᓚᓐᓇᖏᒻᒪᑦ  ᐊᒻᒪ ᐱᓕᕆᖃᑎᒋᔪᒪᓪᓗᒋᑦ ᒐᕙᒪᕗᑦ.  
 
ᐱᓕᕆᔨᑦ ᑖᒃᑯᑐᐊᑦ ᑕᑎᑐᐊᕆᖃᑦᑕᕋᑦᑎᒍ ᐊᒻᒪ ᐊᔭᐅᖅᑐᒐᕆᕙᒃᑲᑦᑎᒍ ᑕᐃᒫᑦᑕᐅᖅ ᒪᑐᐃᖓᖃᑕᐅᔪᒪᒐᔭᕐᒥᒐᒪ 
ᐊᔭᐅᑐᖅᑕᐅᕙᓪᓗᑕ ᑭᓯᐊᓂ ᐱᓕᕆᐊᕐᕗᑦ ᑲᔪᓯᑦᑎᐊᕈᓐᓇᕐᖓᑦ. ᖃᐅᔨᒪᒐᒪᓗ ᑕᒫᓂ ᓄᓇᕘᑦ ᐃᓗᐊᓂ 
ᐊᒥᓱᐊᓗᐃᑦ ᑭᓱᑐᐃᓐᓇᐃᑦ ᒐᕙᒪᒃᑯᓐᓄᑦ ᓱᒪᒍᑕᐅᕙᑦᑐᑦ ᐊᑕᖏᐊᓗᓪᓗᑎᒃ ᑕᕝᕙᓴᐃᓐᓇᖅ 
ᐃᑲᔪᕐᕕᓴᖅᑕᖃᑉᐸᖏᒻᒪᑦ. ᑕᐃᒪᐃᒃᑲᓗᐊᖅᑎᓪᓗᒍ ᑭᓯᐊᓂ ᐱᕙᓪᓕᐊᓗᑕᐅᖑᓱᒻᒪᑦ ᓄᓇᕗᑦ ᓴᓐᖏᓂᕆᒐᑦᑎᒍ 
ᓴᓐᖏᑎᒋᐊᖃᑦᑐᒋᓪᓗ ᑖᒃᑯᐊ ᒐᕙᒪᕗᑦ.  
 
ᐊᒻᒪ ᑕᒪᓐᓇ ᐱᓕᕆᕕᒋᔪᓐᓇᖅᑕᕋ ᖁᓚᕐᓇᖏᑦᑐᖅ ᑕᒫᓂ ᐃᓱᒪᓕᐅᖅᑎᓂ ᐊᒥᓱᓂᒃ ᑲᑎᖃᑎᖃᖃᑦᑕᖅᓯᒪᒐᒪ 
ᐊᒻᒪᓗ ᐃᓱᒪᓕᐅᖅᑎᐅᖃᑕᐅᖃᑦᑕᖅᓯᒪᓪᓗᖓ ᑖᒃᑯᐊ ᐊᕐᕌᒍᐃᑦ ᐱᓗᐊᖅᑐᒋᑦ ᒪᐃᔭᐅᓂᕆᓚᐅᖅᑕᓐᓄᑦ. ᐊᕐᕌᒍᓂᒃ 
ᑎᓴᒪᓂᒃ ᒪᐃᔭᐅᓚᐅᖅᓯᒪᒐᒪ. ᑕᒪᓐᓇ ᑐᑭᓯᕚᓪᓕᕈᑎᒋᑦᑎᐊᖅᓯᒪᒐᒃᑯ ᒐᕙᒪᐅᑉ ᐊᐅᓚᓂᖓᓂᒃ ᐊᒻᒪ ᖃᓄᖅ 
ᐊᐅᓚᑦᑕᕆᐊᖃᒻᒪᖔᑦ. ᐃᓱᒪᓕᐅᖅᑎᐅᖃᑕᐅᓕᕈᒪ ᑖᓐᓇ ᐃᑲᔫᑎᖃᕋᔭᖅᑐᖅ ᖁᓚᕆᖏᓚᕋ. 
 
ᐊᔾᔨᒌᖏᑦᑐᑦ ᐱᓕᕆᐊᒃᓴᐃᑦ ᐱᒐᓗᐊᖅᑎᓪᓗᒋᑦ ᓄᓇᕗᒻᒥᐅᑦ ᐃᖅᑲᐅᒪᓪᓗᒋᑦ ᐱᓕᕆᓇᓱᑉᐸᑲᑦᑕ ᐱᔪᒪᔭᖏᑦ 
ᑐᓂᓯᔪᒪᓪᓗᒋᑦ ᐱᔪᒪᔭᖏᓐᓂᒃ. ᑕᒪᓐᓇ ᑕᐃᒪᐃᓕᐅᕐᓂᖅ ᐅᕙᓐᓄᑦ ᓄᓇᓕᓐᓄᑦ ᐊᑕᐅᓯᑐᐃᓐᓇᑲᓪᓚᒻᒧᑦ 
ᐱᓕᕆᐊᖃᖏᓐᓂᖅ ᐅᕙᓐᓄᑦ ᐊᒃᑐᐊᑦᑎᐊᕋᔭᕐᓂᖓᓂᒃ ᖃᐅᔨᒪᕙᕋ. ᐃᒻᒥᑰᖅᑐᑲᓪᓚᑐᐃᓐᓇᕐᓂᒃ 
ᐃᑲᔪᖅᑐᐃᒐᔪᐃᒻᒥᒐᒪ ᐃᑲᔪᖅᑕᐅᔪᒪᔫᒐᓗᐊᓂᒃ. ᐊᒥᓱᑦ ᓄᓇᓖᑦ ᐊᔾᔨᒌᖏᑦᑐᒥᒃ ᐱᔪᒪᔭᖃᓐᓂᖏᑦ ᑐᑭᓯᐅᒪᒐᒃᑭᑦ 
ᑕᒫᓃᓚᐅᖏᒃᑯᒪ, ᑕᐃᒪᐃᑦᑑᖃᑕᐅᖏᒃᑯᒪ ᑕᐃᒪᐃᒍᓐᓇᕋᔭᓐᖏᒻᒥᔪᖓ.  
 
ᐊᒻᒪᓗ ᑖᒃᑯᐊ ᐃᓕᓐᓂᐊᕐᓂᕆᓯᒪᔭᒃᑲ ᓴᓇᓂᕐᒧᑦ ᐊᓪᓚᕕᒻᒥᑐᐃᓐᓇᐅᖏᑦᑐᖅ ᐱᔪᓐᓇᐅᑎᒋᓂᐊᖅᑐᒋᕙᒃᑲ. ᑕᒪᒃᑯᐊ 
ᑕᐃᒪᐃᑦᑐᓕᕆᓂᕐᒧᑦ ᑎᑭᑕᐅᔭᕋᐃᑉᐸᑕ, ᐃᓕᓐᖓᔭᓐᓂᒃ, ᖃᐅᔨᒪᔭᓐᓂᒃ ᐱᓕᕆᖃᑦᑕᖅᓯᒪᓂᕐᓄᑦ 
ᐃᑲᔫᑎᖃᓐᓂᐊᖅᑐᒋᕙᒃᑲ ᑕᕝᕗᖓ ᐃᖏᕝᕕᒋᓇᓱᒃᑕᓐᓄᑦ.  
 
ᒫᓐᓇᓕ ᐱᔪᒪᔾᔪᑎᒋᓗᐊᓐᖑᐊᖅᑕᒪ ᐃᓚᒋᒻᒥᔭᖓ ᒪᑐᐃᖓᒐᒪ ᑕᐃᒪᓐᖓᓗ ᓂᕈᐊᖅᑕᐅᓂᒃᑯᑦ 
ᓂᕈᐊᖅᑕᐅᓯᒪᓕᕋᐃᒐᒪ ᒪᑐᐃᖓᓇᓱᓲᖑᒐᒪ ᐊᒻᒪᓗ ᑕᐃᒪᐃᓕᖓᐃᓐᓇᖑᓱᒃᑭᕗᖓ ᑖᒃᑯᓄᖓ 
ᓂᕈᐊᖅᑎᒋᓯᒪᔭᓐᓄᑦ, ᒐᕙᒪᒃᑯᓄᓪᓗ. ᐊᒻᒪ ᑕᕝᕙᓂ ᓂᕈᐊᖅᑕᐅᓯᒪᕕᒻᒦᑦᑐᑦ ᒪᑐᐃᖓᖃᑎᒋᑦᑎᐊᕈᒪᓪᓗᒋᑦ ᑕᒪᓐᓇ 
ᓯᕗᓂᕆᕙᕋ. 
 
ᐄ, ᐅᖃᐅᓯᒃᓴᖃᓐᓂᕋᖅᑲᐅᖏᓐᓇᒪ ᑕᑭᔪᒥᒃ, ᑕᕝᕗᖓ ᓄᖅᑲᑲᐃᓐᓇᖅᑐᖓ. ᖁᔭᓐᓇᒦᒃ ᑕᕝᕗᖓ 
ᐃᓱᒪᒋᔭᐅᔪᓐᓇᖑᐊᖅᑕᓯᓐᓇᕋᒪ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ, (ᑐᓵᔨᑎᒍᑦ) ᒪᓕᒐᓕᐅᖅᑎ ᐄᓯᒃᑲᐃᔭ ᐅᓲᑖᐱᒃ. (ᑐᓵᔨᑎᒎᕈᓐᓃᖅᑐᖅ) 
ᑎᒃᑯᐊᖅᑕᐅᖃᑕᐅᓯᒪᔪᒥᑦᑕᐅᖅ ᓱᓕ ᐱᑕᖃᒻᒪ. (ᑐᓵᔨᑎᒍᑦ) ᒪᓕᒐᓕᐅᖅᑎ ᔨᓂ ᐅᒡᔪᒃ, (ᑐᓵᔨᑎᒎᕈᓐᓃᖅᑐᖅ)  
ᒫᓐᓇ ᑲᔪᓯᒍᓐᓇᖅᓯᔪᑎᑦ. 
 
ᐅᒡᔪᒃ: ᖁᔭᓐᓇᖅᑯᑎᑦ ᐅᖃᖅᑎᑦᓯᔩ. ᐅᑉᓛᒃᑯᑦ ᓄᓇᕗᒻᒥᐅᑦ. ᐅᐃᓐᓈᕋᓗ ᐅᑉᓛᑰᒃᖢᒍ, ᐅᑉᓛᒻᒪᕆᐅᒻᒪᑦ 
ᕿᑎᕐᒥᐅᓂ.  
 
ᐅᑉᓗᒥ ᓇᖏᖅᑐᖓ ᐃᓚᐅᔪᒪᒡᓗᖓ ᓯᕗᓕᖅᑎᐅᖃᑕᐅᓂᕐᒧᑦ ᑕᕝᕙᓂ ᑲᑎᒻᒪᕕᐅᕕᒻᒥ. ᐃᑲᔪᑦᑎᕈᓐᓇᕋᓱᒋᓪᓗᖓ 
ᒥᓂᔅᑐᒃᑯᓐᓂᒃ ᑖᑉᑯᓇᓂ ᐆᑦᑐᖃᑕᐅᔪᖓ. ᖃᐅᔨᒪᖏᒃᑲᓗᐊᖅᑐᑕ  

ᐊᖃᒍ ᖃᓄᕆᓐᓂᐊᕐᒪᖔᑉᑕ ᑭᕼᐃᐊᓂ ᑲᑎᒪᔨᐅᔪᒍᑦ ᐃᓱᓕᒃᑎᕙᓪᓕᐊᓕᕋᑉᑕ ᑕᕝᕙᓂ ᒐᕙᒪᐅᓂᕐᒥ. 2013-ᒥ 
ᓂᕈᐊᕈᒫᖅᑐᐊᓘᒻᒥᒡᒪᑕ ᒪᓕᒐᓕᐅᖅᑎᔅᓴᓂᒃ. ᐃᑉᐱᒍᓱᒃᑐᖓ ᑖᒃᑯᐊ ᑕᒪᑉᑕᒥᒃ ᐊᑐᖅᑕᐅᔪᒪᕈᑦ 
ᐃᕼᐅᓕᖃᑎᒋᑦᑎᐊᕈᓐᓇᕐᓗᒋᑦ, ᐃᑲᔪᖅᑎᐊᕈᓐᓇᒃᖢᒋᑦ. ᐃᓄᒃᑕᐅᓇᕼᐅᐊᒻᒪᑕ ᓂᕈᐊᕐᓇᕐᓂᐊᕼᐋᖅᑎᓪᓗᒍ.  
 
ᖁᕕᐊᕼᐅᑉᐳᖓᓗ ᐃᓚᐅᑦᑎᐊᕋᒪ ᑕᕝᕙᓂ ᒐᕙᒪᐅᖃᑕᐅᔪᓂ ᐃᑲᔪᖅᑐᐃᖃᑦᑕᒃᖢᖓ, ᐃᑲᔪᖅᑐᐃᖏᖃᑦᑕᒃᖢᖓᓗ 
ᑕᐃᒪᓐᓇ ᐃᕼᐅᒪᓐᓂᒃ ᐃᖢᐊᓂᖅᕼᐊᒥᒃ ᐃᕼᐅᒪᓐᓂᒃ ᐱᖃᑦᑕᕋᒪ. ᕼᐅᓕᑦᑎᐊᕐᓗᖓ, ᕼᐅᓕᑦᑎᐊᒃᖢᖓ 
ᕼᐊᓇᖃᑦᑕᕋᒪ ᐃᑲᔪᑦᑎᐊᕈᓐᓇᕋᕼᐅᒋᑉᓗᖓ. ᐄ, ᓄᓇᑉᑎᓐᓄᑦ ᓂᕈᐊᖅᑕᐅᖃᑦᑕᖅᑑᒐᓗᐊᖅᑐᒍᑦ 
ᒪᓕᒐᓕᐅᖅᑎᐅᖁᔭᐅᓪᓗᑕ ᑭᕼᐃᐊᓂ ᑕᒪᐅᓐᖓᕌᖓᑦᑕ ᓄᓇᕗᑦ ᐃᓗᐃᑦᑑᑎᓪᓗᒍ ᑕᐅᑐᖃᑦᑕᕆᐊᖃᕋᑦᑎᒍ 
ᒪᓕᒐᓕᐅᖅᑎᓐᖑᕌᖓᑉᑕ.  
 
ᑕᕝᕘᓇ ᐃᑲᔪᕋᓐᓇᕋᕼᐅᒋᓪᓗᖓ ᐆᑦᑐᖃᑦᑕᖅᑐᖓ ᐊᒻᒪᕌᖓᑦ ᑖᑉᓇ ᕼᐃᕗᓕᖅᑎᐅᓂᕐᒧᑦ ᓂᕈᐊᕐᓂᖅ. 
ᖁᕕᐊᕼᐅᒻᒪᕆᑦᑐᖓ ᑕᒫᓂ ᐃᓚᐅᖃᑕᐅᔪᓐᓇᕋᒪ ᐅᑉᓗᒥ. ᐊᒃᕼᐅᕈᑦᓯᐊᕈᓐᓇᖅᑐᖓᓗ ᓂᕈᐊᖅᑕᐅᓐᓂᕈᒪ 
ᓄᓇᕗᒻᒥᐅᑦ ᐃᕼᐅᒪᒋᓗᒋᑦ.  
 
ᐄ, ᑕᑭᔪᐊᓗᒻᒥᒃ ᐅᖃᒪᔪᒪᖏᓐᓇᒪ. ᖁᔭᓇᖅᑯᑎᑦ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ, (ᑐᓵᔨᑎᒍᑦ) ᒪᓕᒐᓕᐅᖅᑎ ᔨᓂ ᐅᒡᔪᒃ. (ᑐᓵᔨᑎᒎᕈᓐᓃᖅᑐᖅ) ᑖᒃᑯᐊ 
ᑎᒃᑯᐊᖅᑕᐅᓯᒪᔪᐃᑦ ᑕᒪᕐᒥᒃ ᐅᖃᐅᓯᕆᔪᒪᔭᒻᒥᓐᓂᒃ ᓂᕈᐊᖅᑕᐅᔪᒪᔾᔪᑎᒋᔭᒥᓂᓪᓗ ᐅᖃᓪᓚᒌᕌᓂᒻᒪᑕ. 
 

ᓂᕈᐊᕐᓂᖅ ᒥᓂᔅᑕᒥᒃ 
 
ᑲᔪᓯᒋᐊᕈᓐᓇᕐᓂᐊᓕᕋᑦᑕ ᓂᕈᐊᕐᓂᕐᒧᑦ. ᐊᒻᒪᓗ ᑖᒃᑯᐊ ᓂᕈᐊᖅᑐᓕᕆᓂᕐᒧᑦ ᑲᒪᔨᐅᔪᐃᑦ ᑐᓂᐅᖅᑲᐃᓂᐊᕐᒪᑕ 
ᓂᕈᐊᕈᑎᓂᒃ.  
 
ᐅᔾᔨᕆᔭᐅᖁᒋᓪᓗᒍᓗ ᒪᓕᒐᓕᐅᖅᑎᒋᔭᐅᔪᖅ ᐊᒥᑦᑐᕐᒧᑦ ᓂᕈᐊᕈᔾᔭᐅᔪᒪᓯᒪᒻᒪᑦ ᒪᓕᒐᓕᐅᖅᑎᒋᔭᐅᔪᒧᑦ ᑐᓄᓂᕐᒧᑦ, 
ᑖᓐᓇ ᒪᕐᕉᓐᓂᒃ ᓂᕈᐊᕈᑎᓐᓂᒃ ᐱᓯᒪᔪᓐᓇᓂᐊᖅᑐᖅ ᑖᓐᓇ ᐱᔾᔪᑎᒋᓪᓗᒍ.  
 
ᐊᒻᒪᑦᑕᐅᖅ ᐅᔾᔨᕆᖁᒋᓪᓗᓯ ᒪᓕᒐᓕᐅᖅᑎᒋᔭᐅᔪᖅ ᐃᖃᓗᐃᑦ ᕿᑎᐊᓄᑦ ᓂᕈᐊᕈᔾᔭᐅᔪᒪᓯᒪᒻᒥᒻᒪᑦ 
ᒪᓕᒐᓕᐅᖅᑎᒋᔭᐅᔪᖅ ᕼᐊᑦᓴᓐ ᐸᐃᒧᑦ, ᑕᓯᐅᔭᕐᔪᐊᒧᑦ ᑖᓐᓇ ᒪᕐᕉᓂᑦᑕᐅᖅ ᓂᕈᐊᕈᑏᓐᓂᒃ ᐱᓯᒪᑎᑕᐅᓂᐊᒃᖢᓂ. 
 
ᑕᐃᒪ ᒫᓐᓇ ᓂᕈᐊᕐᓂᖅ ᑲᔪᓯᒍᓐᓇᓯᒻᒪᑦ. ᑕᐃᑲᓂ ᓂᕈᐊᕈᑎᓂᒃ ᑐᓂᔭᐅᒍᑦᓯ ᑎᑎᖅᓯᕙᒌᕈᓐᓇᖅᓯᓐᓇᒃᑐᓯ 
ᑕᕝᕗᖓ ᐴᖅᑕᐅᔭᖅᑐᕐᓂᐊᕋᓗᐊᕐᓗᑎᒃ ᐅᕝᕙᓘᓐᓃᑦ ᑕᕝᕗᓐᖓᐅᒍᒪᒍᑦᓯ ᐋᖅᑭᒃᑕᐅᓂᐊᕐᒪᑦ. ᑲᔪᓯᒍᓐᓇᖅᓯᔪᓯ. 
ᐊᒻᒪᓗ ᑖᒃᑯᐊ ᐆᑦᑐᖅᑐᐃᑦ ᑕᒪᑦᓯ ᑐᓐᖓᓱᑦᑎᐊᕐᓗᓯ ᑕᐃᒪ ᓇᓗᓇᐃᖅᓯᔪᖃᕐᓂᐊᕐᒪᑦ ᓂᕈᐊᓯᓂᒃᑯᑦ. 
ᑲᔪᓯᒍᓐᓇᖅᓯᔪᓯ. 
 
ᖁᔭᓐᓇᒦᒃ. ᓂᕈᐊᕐᓂᖅᑯ ᐱᔭᕇᕐᒪᑦ. ᑕᐃᒪ ᑖᒃᑯᐊ ᓂᕈᐊᕈᑎᒋᖃᑖᖅᑕᕗᑦ ᑲᒪᒋᔭᐅᓂᐊᓕᕐᒪᑕ ᓈᓴᖅᑕᐅᓗᑎᓪᓗ 
ᑕᐃᒪᐃᑦᑑᓂᐊᕐᒪᑕ. ᐱᐊᓂᑦᑕᐅᖏᓐᓂᖏᓐᓂ ᑕᐃᑯᖓ ᓴᓚᐅᓯᕐᕕᒋᔨᐊᖅᑐᓯᒪᓲᑦᑎᓐᓄᑦ 
ᐅᑕᖅᑭᒋᐊᖅᑐᑲᐃᓐᓇᕈᓐᓇᕈᒪᒍᔅᓯ. ᒫᓐᓇ ᓄᖅᑲᖓᓚᐅᐱᓪᓛᕐᔪᓐᓂᐊᖅᑐᒍᑦ ᐅᑕᖅᑭᓂᑦᑎᓐᓂ. 
ᓇᓗᓇᐃᖅᓯᓂᐊᖅᑐᒍᑦ. 
 
>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 9:51-ᒥ ᐱᒋᐊᒃᑲᓐᓂᖅᑐᓂᓗ 9:58-ᒥ 
 
ᖁᔭᓐᓇᒦᒃ ᐊᒥᓲᓂᖅᓴᑎᒋᒍᑦ ᑕᕝᕙᓃᓕᕐᒥᒐᑦᑎ. ᑖᑦᓱᒧᖓ ᐱᓕᕆᐊᕆᔭᑦᑎᓐᓄᑦ ᑲᔪᓯᒃᑲᓐᓂᐅᔭᕐᓂᐊᕋᑦᑕ. ᒫᓐᓇ 
ᓇᓗᓇᐃᖅᓯᔪᒪᔪᖓ ᒪᓕᒐᓕᐅᖅᑎᒋᔭᐅᔪᖅ ᐃᖃᓗᐃᑦ ᐱᓇᓐᓇᖓᓄᑦ ᒫᓂᑲ ᐃᐊᓪ ᓂᕈᐊᖅᑕᐅᖃᑖᖅᑐᖅ 
ᒥᓂᔅᑐᓐᖑᕐᓂᕐᒧᑦ. 

>>ᐸᑦᑕᑐᖅᑐᑦ 
 
ᒥᔅ ᒫᓂᑲ ᐃᐊᓪ, ᐱᕕᖃᖅᑎᑉᐸᒋᑦ ᒫᓐᓇ ᓂᓪᓕᕈᒪᒍᕕᑦ. ᒥᔅ ᐃᐊᓪ. 
 
ᐃᐊᓪ: ᓂᑯᕕᒋᐊᖃᖅᐳᖓ? ᖁᔭᓐᓇᒦᒃ ᐃᑦᓯᕙᐅᑖᖅ, ᖁᔭᓐᓇᒦᓪᓗ ᒪᓕᒐᓕᐅᖅᑎᐅᖃᑎᒃᑲ ᑖᒃᑯᐊᓗ 
ᑭᒡᒐᖅᑐᖅᑕᒃᑲ ᐃᖃᓗᐃᑦ ᐱᓇᓐᓇᖓᓄᑦ. ᐃᑉᐱᒋᑦᓯᐊᖅᐸᒃᑲ ᐅᓪᓗᖃᑦᓯᐊᖅᑐᑦ ᓇᓗᓇᓐᖏᑦᑐᖅ 
ᐅᓪᓗᖃᑦᓯᐊᖁᓪᓗᒋᓪᓗ. ᖁᔭᓐᓇᒦᑦᓯᐊᕆᕙᒃᑲ. 
 
ᑕᐃᒃᑯᐊᓗ ᐃᓚᒃᑲ ᓈᓚᑦᑐᐃᑦ ᑕᑯᓐᓈᖅᑐᑦ ᐊᒻᒪ ᑲᔪᓯᖁᔨᓚᐅᖅᑐᑦ ᖁᔭᓐᓇᒦᑦᓯᐊᖅᑲᒃᑲ. ᑕᐃᒃᑯᐊᖑᓚᐅᓐᖏᑉᐸᑕ 
ᖃᑕᓐᖑᑎᒃᑲ ᑲᔪᓯᖁᔨᑎᓪᓗᒋᑦ ᐃᑲᔪᖃᑦᑕᕐᓗᑎᑦᑕᐅᖅ ᑭᓯᐊᓂ ᐅᕙᒍᑦ ᐊᖏᕐᕋᖏᓐᓂ ᑲᔪᓯᑦᓯᐊᕈᓐᓇᓲᖑᒐᑦᑕ 
ᑕᐃᒃᑯᐊ ᖁᔭᓐᓇᒦᑦᓯᐊᖅᑲᒃᑲ. ᓇᑯᕐᒦᒃ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅ ᐃᐊᓪ. ᐊᒻᒪ ᐊᑦᓱᖓᐃᖅᐸᒋᑦ ᓂᕈᐊᖅᑕᐅᓃᑦ ᐱᔾᔪᑎᒋᓪᓗᒍ. ᒫᓐᓇ ᐊᐱᕆᔪᒪᔪᖓ 
ᓅᑦᑎᒋᐊᖅᑐᖅᑕᖃᕈᓐᓇᕐᒪᖔᖅ ᑕᐃᒃᑯᐊ ᓂᕈᐊᕈᑕᐅᖅᑲᐅᔪᑦ ᐊᓯᕈᖅᑕᐅᖁᓪᓗᒋᑦ. (ᑐᓵᔨᑎᒍᑦ) 
ᐱᒋᐊᖅᑎᑦᑎᔪᖃᖁᓪᓗᒋ ᓱᕋᐃᔭᖅᑕᐅᖁᓪᓗᒋᑦ ᓂᕈᐊᕈᑕᐅᖅᑲᐅᔪᑦ, ᒥᔅᑕ ᓂᓐᖓᖅ. 
 
ᓂᓐᖓᖅ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ. ᑕᐃᒪᓐᓇᒃ ᐱᒋᐊᖅᑎᑦᑎᕗᖓ ᓱᕋᐃᔭᖅᑕᐅᖁᓪᓗᒋᑦ 
ᓂᕈᐊᕈᑕᐅᖅᑲᐅᔪᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᓐᓇ ᐊᐃᑉᐱᖅᑕᐅᔭᕆᐊᖃᓐᖏᒻᒪᑦ. ᑖᒃᑯᐊ ᓂᕈᐊᕈᑕᐅᑲᐃᓐᓇᖅᑐᐃᑦ 
ᐊᓯᕈᖅᑕᐅᓂᐊᓕᖅᐳᑦ, ᑕᐃᒫᖅᑕᐅᓂᐊᓕᖅᐳᑦ. (ᑐᓵᔨᑎᒍᑦ) ᓱᕋᐃᔭᖅᑕᐅᓂᐊᓕᖅᐳᑦ. 
 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᓪᓗ ᑖᔅᓱᒥᓐᖓ ᐱᕕᖃᕈᓐᓇᖃᑖᕋᑦᑕ ᓇᓗᓇᐃᖅᓯᖃᑖᖅᓱᑎᓪᓗ. ᑕᐃᒫᒃ 
ᐃᖅᑲᐃᑎᑦᓱᒪᓪᓗᓯ ᒪᓕᒐᓕᐅᖅᑎᐅᖃᑎᒃᑲ 11-ᒧᐊᖅᐸᑦ ᐅᓪᓛᓴ ᑕᕝᕙᓂ ᒪᓕᒐᓕᐅᕐᕕᒻᒥ ᑲᔪᓯᔾᔪᑎᖃᓐᓂᐊᕋᑦᑕ 
ᑕᐃᒃᑯᓄᖓ ᐱᔭᕇᖅᑕᐅᔭᕆᐊᖃᖅᑐᓂᑦ ᑕᒪᓐᓇ ᐱᓂᐊᕐᓂᕆᖃᑖᖅᑕᕗᑦ ᐱᔾᔪᑎᒋᓪᓗᒍ. ᖁᔭᓐᓇᒦᒃ ᐊᒻᒪ ᑖᓐᓇ 
ᐱᓂᐊᕐᓂᕆᖃᑖᖅᑕᕗᑦ ᐃᓱᓕᑲᓚᐅᖅᐳᖅ. 11-ᒧᐊᖅᐸᑦ ᑕᑯᓂᐊᕆᕙᔅᓯ. 
 
>>ᐸᑦᑕᑐᖅᑐᑦ 
 
>>ᑲᑎᒪᓂᖅ ᓄᖅᑲᖅᑐᖅ 10:01-ᒥ 


